
ANNABI YUNUSA 
 

 
The history of the Prophet Jonah in Shanga as recorded 

in the books of the prophets. 
 



   

Yunusa bàashiã Baanajen  

Baanaje yãhè Amitai ní Yunusan ì kɛ:̀  Mì kpatɛ mì wada 
hwaa gba Ninɛva, mì o'ɛ,̃ domi à zɛz̀ɛkɛã ma lè.  Di 
Yunusa bàashi Baanajen ì miinà Taashishima. Tá ì nù 
Yafa, ì gó'ibibo wà gube, ibi wadaa Taashishi. Tá ì 
hindebò, ì gãg̀ũ gbãia tá bi wadaa gube. Ibi bàashia 
Baanajen.  

 
 

Baanaje útutu gbàda tò tekuma, di storm zɛz̀ɛ kpàtɛ 
tekuma han gó yaji wíwiji.  Wasa gobonaa kù̃, koji bi oa ì 
baanajen, di à gó be asoã bòbo bi zua íbi, gó le ì lighten. 
Yunusa kĩn ì ìntɛ ì gã ̀ ì ìntɛ gó kee'ibo, di ì gã ̀ izo. 
 Gobonaa gbãkpasa wèe ì ì lè ì kɛ:̀ Bú i mibi maa lèe de? 
Mì kpatɛ mì o mi baanajen, wàbatagↄ ̃zɛ ̃d̀a ń ì wa wíewa 
wà bo haasakɛã léji.  

 



   

 

Di àa hèkↄñ: À nu wà lagokpa wà le wà zɛ ̃ ̀gbã̃́ tá gãẁaji 
kishia dizo. Tá à agokpà, di ì Yunusa shì.  À ì làla à kɛ:̀ 
Mì hewɛɛ̃, gbã̃́ tá ianɛ, miakĩn tá mi gãẁaji kishia di 
takazo. Jĩ kpace mita kɛ de? Mi bò mái de? Tɛɛ kpace 
gbã̃́ mianɛ de? Boe'i kpace mianɛ de?  Ì jinshì'ɛ ̃ ì kɛ:̀ 
Hɛbɛlun maanɛ. Baanaje Lɛki Laannaje tá tekuzo tɛɛzo kɛ ̀
máta shishi.  Di wasa gbãia be kù̃, à tãa bùa, àa hè'n: Bú 
yã míi kɛ ̀ lèe de? Gbãia be zɛ ̃ ̀ tá ibi bàashia Baanajen, 
domi ì hè'ɛ ̃lèe  Í wíetã̀ à zuzuãzo, di à ì làla à kɛ:̀ Bimi dí 
wá kɛa teku labowɛɛ̃ de?  Ì hè'ɛ:̃ À ma shí à ma zu íbi, ì 
laboa'ɛ,̃ domi máa zɛ ̃ ̀maakĩn ma gã'̀aji storm gbàda dizo. 
 À hwaashì góliãma à le à sada, amaa àta zãiada, domi í 
wíetã ̀à zuzuãzo.  

 
Di à ò Baanajen à kɛ:̀ Mi yã ehe Baanaje! Mìba wa 
hasaakɛ gbã̃́ di bɛtɛboã kpàajida. Baanaje, mìba wa je 
laifinaa ì dɛã yã laanda, domi mi mi zũyã dàwɛɛ̃. 



   

À Yunusa shì à ì zù íbi, di í be zɛz̀ɛ kpàtɛ.  Baanaje gbàda 
yã wasakpà gbãia ben gbagba, di à sangakɛ'̀ima à 
lɛkɛ'̀ima.  

 
 

Yunusa zɛɛã zↄ ̃̀ↄ gbɛ ̃̀ɛgũ  

Baanaje tò zↄↄ̃ gba nù Yunusa mↄ,̀ di ì kɛ ̀zↄↄ̃ be gbɛɛ̀gũ 
usↄb̃i à gumↄ à.  Beena zↄↄ̃ be gbɛɛ̀gũ Yunusa zɛɛ̀ Baanaje 
ì Lɛkima ì kɛ:̀  

Ma lezù Baanajeji ma wahalagũ, di ì jinshìmɛɛ,  
beena geebaa nↄnigũ ma ò, di ì ma yãmà.  
Mi ma zù teku í gudagũ han ì nↄnigũ,  
ibaa shìmama ikokoãazo, mi itangaã tà ma miila. 

 



   

 

Ma kɛ ̀ma yã ba bi mi zũun mↄↄ̀da,  
amaa má sↄjia mà wíeshi mi keelɛ tá ì bina dodo.  
Í ma kù̃ ma koto, ída ma mↄ,̀  
wáa hìci ma miiji.  
Ma kpàtɛ han kàsaã káashegũ,  
dunia zɛ ̃́ɛ tá lagoã zòda tàmalɛ.  
Di mi ma bò ɛɛ̀gũ, mi ma shèekũ,  
Baanaje ma Lɛki. 
Tá máa yaji mà duniato,  
Baanaje, ma bòbo mi yãzo,  
di ma mi zɛɛ̀,  
ì mi lè za mi keegũ tá ì bina dodo.  
Gbãia tá bi sangakɛa jìima ba kɛa baaka zòda,  
amaa maakĩn, má sangakɛmima sáabukpaãzo,  
lé tá máa kɛm̀ima má ì hindeboa.  
Baanaje dí ta à shèekũ.  

Baanaje yãhè zↄ̃ↄ̀ ben, di ì Yunusa nuguje'ò ganla.  

 



   

Yunusa wadaã Ninɛva  

Di Baanaje yãhè Yunusan ì kù hwaabↄãbo ì kɛ:̀  Mì kpatɛ 
mì wada hwaa gba Ninɛva, yã tá máa hèmi mì 
máabakɛ'n.  Di Yunusa kpàtɛ ì wèe Ninɛva láta Baanaje 
hè'nji. Ninɛva kĩn hwaa gba gbagba. Sadaã hwaa bela 
boodà tá di à.  Ì gã ̀ hwaa begũ ì tà di do, di ì hwaashì 
máabakɛãma ì kɛ:̀ Di kahwaa dí gↄ̃ ̀ tá Lɛki Ninɛva 
dbasakukɛ.  Ninɛva gbãia Lɛki yã shì, di à le'eã máabakɛ ̀
à zàgaã gã'̀ala, niazo gbãkpasaãzo.  

 

Tá ì labaali Ninɛva kii lè, ì kpàtɛ ì gi ̃̃́nala ì ì tↄ̃́gↄ wòto ì 
zù, ì zàga gã'̀ila ì zùtɛ kuagũ.  Ì kɛ ̀wà máabakɛ ì hwaagũ 
wà kɛ: Láta kiizo ì ìbaãzo jèn di: Gbaceãzo hubɛɛnazo 
kↄ̃̃́n, mabana ba gã à legũda, àba imida.  Gbace 
hubɛɛnazo à zàga gã̃́'àla àkↄñ, àgↄ ̃ oa Lɛkin àgↄ ̃ gↄ'̃ila. 
Koji bo ì zɛ ̃́ɛ zɛz̀ɛgũ, ì oobutɛ yã gbàdagũ.  Jín tagↄ ̃zɛ ̃ ̀ń ì 
wa tosaiwà ì ì zũu sodì, ì kɛ ̃ ̀hida yã, wá boa hasaakɛãgũ 
de?  Tá Lɛki à yãkɛã wà, láta à bò à zɛ ̃́ɛ zɛz̀ɛgũ, ì à 
tosaiwà, ìta tó músi tá ì jè ba kpaa'aji ì à le mↄↄ̀da.  



   

Baanaje gbãia tosaiwaã dadaã Yunusan  

Yã be kɛ ̀Yunusan zɛz̀ɛ gbagba, di ì hũngà.  Ì Baanaje zɛɛ̀ 
ì kɛ:̀ Mi yã ehe Baanaje! Mata yã be hea za ma tɛɛgũda 
de? Be kpàaji ma dì ɛɛ ma bàashi mabi taa Taashishi fá! 
Domi máa zɛ ̃ ̀ tá míi sùu zò tosaizo. Míta hũnga 
hidahidada, míi inda zò gba, míta ninde bo mi zũun. 
 Tandi Baanaje, mì ma shí, domi ma gaã shì ma beenama. 
 Baanaje hè'n: Ì yãa mi hũnga zò de?  

 

Yunusa bò hwaagũ, ì zùtɛ ì usasala kàwa. Ì buka dↄ ̀gube, 
ì beegũ, ibi waa yã tá ì hwaa be lea.  Di Baanaje tò bↄ'ala 
kpàtɛ ì uonidà Yunusala, ì ninde le ì labo. Bↄ'ala be yã 
Yunusa zũu kɛ ̀ ehe gbagba.  Tá gu dò, di Lɛki tò kↄkↄni 
nù bↄ'ala be zɛ ̃ɛ̀, di ì gèegeekɛ.̀  Tá usↄ ̃gbàdakũ, Lɛki bò 
útutu hidazo usasalazo, di usↄ ̃bi ì wɛã ì miima. Ì gbàda 
yã,̀ di ì yaji ì ga ì kɛ:̀ Ma gaã shì ma beenama.  Di Lɛki 
hè'n: Mi hũnga bↄ'ala be yã laan zɛ ̃́ɛ zò de? Di ì kɛ:̀ Ì zɛ ̃́ɛ 
zò, ma hũnga nù ì gaã imɛɛ.  



   

 
 

Di Baanaje hè'n: Bↄ'ala tá mita ì nindekpaada, mídi mita 
toa ì bùtɛ ì gbakɛd̀a, di mi tosaikɛ'̀n. Ì kpàtɛ gumↄ dodi, 
di ì yã ̀ gumↄ do.  Maakĩn, iba yãa mà tosaikɛ hwaa gba 
Ninɛvand de? À gbãia tá àaba oopite zɛ ̃k̀ↄñ oozagɛɛzoda 
dàke ì dà dubu kasↄbodola (120,000), à hubɛɛna kɛ ̀gba. 


